
LIEFDE VIR DIE MEDEMENS — 
ONTDEKKING VAN ONS EIE 
PERSOONLIKHEID 
38. oefening 

Wandeling - kort rus - terugkyk - julle eie swakhede en 
griewe - nederigheid verseël ons aura - kruisiging van 
die menslike ego - staan soos 'n rots in die branding - 

neem verantwoordelikheid - oor die louwarmes - gryp die 
tou aan, moet nie los nie - Taak: Dink wyslik na oor my 

woorde!  
MY geliefde vriende, ons is tesame op 'n 
bergwandeling en neem nou 'n kort ruspose 
waartydens ons weer nuwe krag kan skep. En ons sal 
’n terugblik werp op die weg wat ons tot dusvêr 
bewandel het. EK, julle berggids, is by julle; en EK gee 
aan julle – geestelik - 'n verfrissende drankie. EK breek 
MY brood met julle en MY seënende krag stroom in 
elkeen van julle. 
Julle kyk na die steil hange wat julle oorkom het. Julle 
sien julle mede-klimmers vir wie julle saam met MY - 
simbolies gesien - wag, want tesame wil ons die kruin, 
die doel, bereik. In kameraadskap wat op LIEFDE 
gegrond is, help elkeen die ander een: Een vir almal en 
almal vir een. As iemand 'n bietjie agterbly, omdat die 
weg op die oomblik 'n bietjies te moeilik lyk, help al 
die ander geestelik mee sodat hierdie steil hange 
oorkom kan word of miskien verbygegaan kan word.  
So stroom die Liefdeskrag, wat EK julle met die Water 
van die Lewe geskenk het, van julle na al julle mede-
klimmers aan julle linker- en regterkant (waar hulle 
ookal nou in die lewe staan), wat hulle saam met julle 
op die pad na die kruin bevind. Jy sien vanaf jou 
uitkykpunt die swarigheid wat jou mede-klimmers nog 
moet oorkom. Maar sien, om die kruin te bereik is 
daar altyd meer as een weg en die steilste, moeilikste 
pad mag jou wel vinniger by die doel bring, maar die 
spiraalvormige omweg lei ewenwel - op makliker paaie 
- na die huis!  
Toe jy jou hand in MYNE geplaas het, het jy gelyktydig 
belowe om al jou ondersteuning en hulp te gee aan 
almal om jou, jou eggenoot, jou kinders, jou vriende 
en kennisse. Selfs wanneer tussenmenslike probleme 
opgelos moet word, is dit hulle wie EK vertouensvol 
oor jou weë lei of toelaat dat hulle jou op jou weg 
vergesel. EK vertrou ook dat julle bereidwillig die laste 
van julle medemens sal dra, omdat julle dit belowe 
het. 
Vanuit julle menslike oogpunt gesien is al julle 
gedeelde ervarings julle eie swakhede en afgronde, 
wat julle in hierdie klein ruspose sal ontgroei. Want 
wanneer julle opkyk na die doel, sal julle erken dat 
julle treë nou sekerder en vaster moet word, omdat 
die wandelpad oor 'n smal lysie gaan waarvan EK julle 
alreeds vertel het. Inteendeel, julle sal so seker wees 
dat julle selfs in die digste misnewel sal voortstap, 
wetende dat EK julle vashou. 

Bly nie in julle menslike swakhede staan nie, kyk nie na 
jou naaste deur aan hom al sy probleme uit te wys nie, 
maar soek by alles en in alles wat gebeur jou eie 
weerspieëling!  
EK is aan julle sy om julle deur hierdie ruspose te lei, 
waarvoor EK julle versterk het. Want sien, as julle nie 
geleer het om in die diepste liefde en deemoed voor 
julle medebroers en -susters te buig nie, hoe wil julle 
dan MY kragtige werktuie in die liefde wees?  
Deemoed sluit die aura. Indien julle in die regte 
deemoed van die hart is, kan niks julle innerlike 
binnedring nie, want daar is niks (negatiefs) wat meer 
in jou kan resoneer nie. Moet egter nie hierdie hoogs 
geestelike toestand verwar met die menslike toestand 
waar jy jouself afsluit van jou naaste nie!  
Jy kan jouself ook soos 'n eiesinnige kind gedra wat 
homself, soos met outisme, van die buitewêreld afsluit 
en alles afwys, omdat die kind nie op die weg wil leer 
nie. Outisme is 'n siekte, soos julle almal weet, en 
menige siel, wat haarself in vorige inkarnasies van 
ander afgesluit het deur haarself in haar dop terug te 
trek, net sodat hy niks van ander hoef aan te hoor nie, 
het sy siel so erg vasgeketting sodat hy in ’n paar 
inkarnasies verder ‘n groot probleem sal hê om met 
die buitewêreld, sy medemense, kontak te maak. 
Voordat die siekte van outisme intree, trek die siel 
haarself altyd terug, die wil-nie-aanvaar-nie en wil-nie-
in-deemoed-neerbuig-nie. 
Maar as julle egter deurstraal is en gloei van MY 
LIEFDE, bereid is om julle menslike ego aan die kruis 
uit te strek, dan sal julle innerlike Lig vêr verby julleself 
uitstraal en sal terselfdertyd 'n skerm teen alle 
negatiewe invloede oprig. Dan kan julle, in eenheid 
met MY, deur die donkerste sfere gaan en uit julle sal 
Liefde, en net Liefde, stroom, waar ookal haat, hoon 
en leedvermakerige gelag julle begroet. Voordat julle 
hierdie toestand kan bereik, is baie toetse nodig 
terwyl julle in die aardse kleed is. Hierdie beproe-
winge, liewe broers en susters, is julle naaste deur wie 
EK waarlik en waaragtig werk, om julle die spieël van 
julle hoogmoed te toon, sodat julle nie later in die 
duisternis sal struikel nie, en sodat julle die gehoon en 
gespot standvastig tegemoet kan tree.  
Sien, daar sal tye kom waar jy soos 'n rots in die 
branding sal moet staan! Oral om julle is die aarde 
besig om te transformeer en alles transformeer hulself 
en dit wat nie wil transformeer nie, sal rebelleer. Dan 
sal julle deurvloei word van LIG, gevul met vertroue en 
geloof, en julle medebroers en -susters sal voor julle 
staan, gereed om klippe op te tel en julle te stenig met 
die woorde: "Waar is julle GOD wat al hierdie dinge 
toelaat? Hoe durf julle dit waag om aan 'n Hoëre Mag 
te glo, wat ons so pynig?" Sal julle dan in hierdie 
situasie, met MY LIG deurstraal, julle medebroers en -
susters standvastig tegemoet kan loop, of 'n klip jou 



tref al dan nie? Sal julle alles kan aanvaar wat in 'n 
woedende en tierende skare broei as hulle julle 
heeltemal teëstaan? 
EK sê vir julle, net soos wat EK op Golgota gestaan het 
en niemand MY leed kon aandoen, indien EK nie MY 
wil totaal in die wil van DIE VADER geplaas het nie, 
wetende dat dit wat gaan gebeur moes gebeur, sal 
daar ook niks met julle gebeur wat nie moet gebeur 
nie. 
In hierdie tye sal ’n oplewing van wonderwerk op 
wonderwerk oor hierdie aarde gaan, want die een wat 
die klip optel, sal hom nie kan gooi nie, die een wat 'n 
stok dra om julle mee te slaan, sal nie daarmee kan 
slaan nie, die wat gewere op julle rig om julle te skiet, 
sal nie kan skiet nie. Want die LIG van die LIEFDE sal 
julle medemense met soveel mag oorvloei, dat hulle 
meegevoer sal word deur hierdie LIEFDE en 
meegesleur word in transformasie, as hulle maar net 
'n liefdesvonkie in hulleself sal voel, selfs as hierdie 
liefde net gebaseer is in die verlange om slegs 'n klein 
deeltjie van julle geloof en vertroue in die toekoms te 
besit. Hulle word alreeds deur julle gehelp. 
Maar hierdie krag kan julle slegs deurstroom en kan 
slegs genesing bewerk en kan slegs die skepping 
transformeer wat in die diepte ingesink het wanneer 
julle, MY getroue studente, julle menslike ego (wese) 
uit vrye wil aan die houtkruis uitgestrek het en 
deemoedig voor alle broers en susters gebuig het, 
ongeag hoe hulle hulleself teenoor julle gedra nie.  
EK kyk in julle harte in en ken julle gedagtes. EK sal 'n 
voorbeeld neem uit julle gesprekke van vandag:  
Is julle die akteurs of is dit julle medemense, want julle 
word gespeel en soos 'n bal heen en weer gegooi? 
Wanneer julle, MY geliefdes, julle verbind met MY 
verwissel julle die rolle - van gespeelde na speler. Van 
om gedryf te word na immer nuwe moeilikhede, na 
akteur wat sy probleme met MY en MY krag oorkom 
en hierdie krag gebruik om dit op te los. 
Wat is MY krag? MY krag is liefde, nie julle menslike 
verstandsliefde nie, maar 'n Liefde wat sy naaste 
verstaan, gebaseer op jou eie belewenisse, 'n liefde 
wat meegevoel het, maar tog in goedheid grense stel, 
wat ook so moet wees, sodat jou naaste sy weg in die 
LIG in kan gaan en nie nog dieper in die maalgat van 
skuld, beskuldigings en blaam verstrik raak nie.  
Dit is maar net een voorbeeld van vele. Verenig met 
MY, besit jy hierdie Liefdeskrag vir jou naaste, om hom 
nederig maar tog ferm te bejeën, liefdevol maar tog 
met beslistheid, om die verantwoordelikheid te dra as 
MY dissipel, wie Ek geroep het en wat bereidwillig sy 
swakhede op die altaar van die LIEFDE neergelê het 
om versterk daardeur te kom.  
EK moes ook 'n besluit neem, en daar word ook 
gedurig van julle gevra om besluite te neem. Elke 
sekonde, elke oomblik staan julle voor die besluit: Vir 
MY, vir die LIG, vir JAHSHUA DIE GESALFDE, vir die 
oorwinning van "Daar sal 'n nuwe hemel en ‘n nuwe 
aarde wees", of vir gemaksug, slap lê, en dus gevolglik 

in grys sfere verwyl - wat nog te sê- in donker sfere.  
Hoe het EK dit gestel? "EK sal die louwarmes uitspoeg 
uit MY mond". Julle kan daaroor gaan oplees. Maar dit 
beteken nie dat EK julle van MY af wegstuur nie, maar 
dat julle self die gemaklike weg gekies het, wat julle in 
die "o so pragtige" wêreld laat bly en julle van julle 
ware self skei.  
Dit is die rede waarom MY beproewinge daar is, 
beproewings wat jy in werklikheid vir jouself daarstel. 
Want toe jou siel in haar toekomstige lewe inkyk, het 
sy bewustelik sekere stasies uitgekies wat haar sou 
help om haar taak te volbring. 
Soos wat EK alreeds aan julle verduidelik het: Die 
mens het gedeeltelik sy vrye wil. Hy of sy mag nog 
hierdie of daardie stasie ontwyk, maar die dag sal kom 
waar dit nie meer ontwyk sal kan word nie. Eendag sal 
hierdie “mooi” wêreld - en daarby bedoel EK die glans 
en die valse mag van hierdie aarde - grys en bedrieglik 
voorkom. Dan sal jy na jou kamerade op die bergpad 
kyk en vol verlange teen die bergwand opkyk, langs 
die klimtou - simbolies gesien -, opwaarts teen die 
bergagtige krans. En bo-op die kruin sal jy 'n 
gemeenskap sien wat op jou wag, en wat jou optrek 
en help totdat jy weer aangesluit het en weereens jou 
eintlike taak kan volbring.  
Dit is die gelykenis van die werkers in MY wingerd. 
Maar wees versigtig om nie in die versoeking te val 
nie, deur te dink: "Ek het nog immers tyd om my 
besluit te neem"; want sien, jy weet nie hoe lank jou 
siel jou alreeds dryf nie, - net EK weet dit en dus 
ELOHIM, DIE VADER. In die aardse kleed weet jy nie 
wanneer die siel gaan sê "Dit is genoeg, ek wil nie 
meer nie.". 
Dan nog 'n keer van voor af begin? Weereens al die 
menslike dinge deurleef? Nog 'n keer 'n suigeling 
wees, totaal en al oorgelewer aan uiterlike 
omstandighede? MY getroues, waarom nie hier en 
nou die klimtou met beide hande aangryp, en na 'n 
kort ruspose saam met die geselskap verder wandel 
nie? Want die tou het net 'n sekere lengte. Sien die 
simboliek hierin! Jou broer of suster of wie ookal aan 
jou verbind is, beskik ook net oor 'n sekere lengte tou 
en dit word aan jou oorgelaat om te help om die 
verskille te besleg. Ten einde laaste sal elkeen sy doel 
bereik, maar hoe dit bereik gaan word, bestem elkeen 
vir homself.  
Dink wyslik na oor MY woorde! MY vreugde sy met 
julle. Weereens reik EK julle die beker met die water 
van die lewe. Ontvang dit simbolies en drink daaruit! 
Weereens reik EK julle die brood as geestelike voedsel. 
Eet daarvan en ervaar die versterking wat EK ook 
ontvang het toe EK die kelk op die Olyfberg aange-
neem het! 
Elkeen van julle is vry om hierdie kelk met MY te deel, 
is vry om met MY na volmaaktheid te stap. EK seën 
julle, MY geliefdes, hier en oral, julle wat beloof het 
om LIG te wees en wie ook nou alreeds is. 
Amein. 


